Mair Magdalen

Cyfeirir at Mair Magdalen 14 o weithiau yn yr efengylau. Yn 8 o’r cyfeiriadau hyn, cyfeirir ati gyda gwragedd eraill.  Y mae ei henw hi bob amser yn gyntaf yn y rhestrau hyn gan awgrymu ei bod yn wraig bwysig ymhlith dilynwyr Iesu. 
Y mae arwyddocâd i’w henw:
Mair – Cred rhai mai gwreiddyn yr enw Mair yw Mara yn yr Hen Destament, sy’n golygu chwerw. Rhoddwyd yr enw ar ddŵr chwerw gafodd yr Israeliaid yn yr anialwch. Gall yr enw Mair hefyd olygu trafferthion, tristwch neu wrthryfel.  Ond beth bynnag ydy’r ystyr mae’n enw sydd wedi ei ddyrchafu i statws aruchel gan mai dyma oedd enw mam Iesu hefyd.

Magdalen – Gan fod cymaint o ferched yn cael ei galw’n Mair, roedd yn rhaid gallu gwahaniaethu rhyngddynt.  Galwyd y Fair hon yn Fair Magdalen oherwydd ei bod, fwy na thebyg, yn dod o dref Magdala. Ystyr Magdala yw tŵr neu gastell, ac yng nghyfnod bywyd daearol Iesu yr oedd yn dref brysur ar lan môr Galilea.  Efallai fod teulu Mair Magdalen yn gysylltiedig gyda diwydiant y dref oherwydd y mae’n amlwg fod ganddi beth arian wrth gefn gan ei bod yn helpu cynnal Iesu a’i ddisgyblion.

Er hynny nid oes unrhyw gyfeiriad yn y Beibl at ei theulu.  Ni wyddom beth oedd ei hoed nac ychwaith os oedd hi’n briod.  Ond gan ei bod yn rhydd i ddilyn yr Iesu yr awgrym yw nad oedd ganddi unrhyw gyfrifoldebau teuluol.

Y mae rhai yn dweud mai putain oedd hi, ond nid oes unrhyw dystiolaeth o hyn yn y Testament Newydd. Ymddengys mai rhyw fath o fyth yw hwn sydd wedi tyfu tros y canrifoedd.  Yn Luc 7:36 fe geir hanes gwraig bechadurus ddienw yn sychu traed yr Iesu gyda’i gwallt ac yna yn eu hiro ac ennaint.  Yna yn y paragraff dilynol ym mhennod 8 cyfeirir at Fair Magdalen.  Y mae rhai esbonwyr yn ceisio gwneud cysylltiad gan ddweud mai Mair yn ddi‑gwestiwn oedd wedi golchi traed yr Arglwydd. 

Y mae nifer o hanesion yn y Beibl yn cyfeirio at Mair Magdalen, a dyma 3 ohonynt:
1. Luc 8:2 
Dyma’r cyfeiriad cyntaf ati yn y Testament Newydd. Dywedir yma ei bod ymhlith nifer o wragedd oedd yn dilyn yr Iesu. Fe’i hiachawyd gan yr Arglwydd trwy iddo fwrw allan 7 cythraul ohoni.  Dangosai hyn rym ac awdurdod Iesu, a’i drugaredd tuag at bobl sâl.  Newidiodd fywyd Mair a daeth yn ddilynwr ffyddlon iddo. Crwydrai gydag ef a’r 12 ynghyd â gwragedd eraill, yn gwrando arno’n dysgu a phregethu am deyrnas Dduw.  Mae Luc yn dweud fod y gwragedd yma “yn defnyddio eu harian i helpu i gynnal Iesu a’i ddisgyblion “  Awgryma hyn eto fod gan y gwragedd hyn, a Mair yn eu plith, arian wrth gefn. Wrth ddarllen y geiriau hyn sylweddolwn hefyd y lle amlwg a roddai’r Iesu i ferched. Roedd merched yn y cyfnod hwn yn cael eu trin yn eilradd ond roedd Iesu yn eu hanrhydeddu. Pwysleisir hyn yn arbennig yn Efengyl Luc.

2. Ioan 19:25 – 27
Dilynodd Mair Magdalen Iesu hyd yr eithaf ac fe aeth gydag ef ar ei daith olaf o Galilea i Jerwsalem. Roedd hi a’r merched eraill yno, nid yn unig pan oedd y torfeydd yn edmygu a chanmol yr Iesu, ond hefyd pan droesant du min tuag ato.  Arhosodd hi pan ffodd llawer o’r disgyblion.  Roedd hi yno pan oedd Iesu gerbron Pilat; pan ddedfrydwyd ef i gael ei groeshoelio, a gwelodd ef yn cael ei boenydio’n ddychrynllyd.  A phan fu farw trosom ar y groes yr oedd hi yno’n gwylio.  Dangosai hyn ei theyrngarwch mawr a’i chariad tuag at Iesu, a thanlinellwyd hyn hefyd gan ei bod hi yno wrth i Joseph o Arimathea a Nicodemus osod y corff yn y bedd.

3. Ioan 20:11-18 
Efallai mai hwn yw’r darn mwyaf enwog am Mair Magdalen. Aeth hi a merched eraill, yn ôl arferion y wlad a’r cyfnod, i eneinio’r corff yn y bedd. Gwelsant fod y bedd yn wag a rhedodd Mair yn ôl ar Simon Pedr a’r disgyblion. Rhuthrasant hwythau at y bedd gan weld ei fod yn wag ac yna mynd i ffwrdd.  Ond arhosodd Mair yno wrth y bedd. Yr oedd yn rhyfeddol o ffyddlon. Yr olaf wrth y groes, y cyntaf wrth y bedd. Yn dyst cyntaf i’r digwyddiad pwysicaf yn hanes dynoliaeth, sef atgyfodiad Iesu Grist o farw yn fyw. Rhoddodd Duw fraint enfawr i’r wraig hon, i gael bod y cyntaf i ddweud am yr atgyfodiad. Yn yr hanes hwn wedi i Mair Magdalen adnabod Iesu, rhoddodd gomisiwn iddi i gyhoeddi ei atgyfodiad.  Meddai’r Iesu, “Dos at fy nisgyblion a dweud wrthyn nhw, 'Dw i’n mynd at fy Nhad a’m Duw, eich Tad a’ch Duw chi hefyd.'”  Aeth Mair a dywedodd wrthynt “Dw i wedi gweld yr Arglwydd!”  Yn sgil y digwyddiad hwn yn mae’n rhyfeddol bod rhai traddodiadau Cristnogol yn atal merched rhag dysgu, pregethu a gweinidogaethu. Oherwydd yma fe orchmynnodd yr Iesu i wraig fynd at y brodyr a chyhoeddi iddynt ei Atgyfodiad.  Mawr oedd ei braint yn cael cyhoeddi neges mor syfrdanol.

